
ИБН СИНО (980-1097) - ЖАҲОН ФАНИ ТАРАҚҚИЁТИГА УЛКАН ҲИССА ҚЎШГАН БУЮК ҚОМУСИЙ ОЛИМ

Ўрта Осиё тарихий вақеаларга ғоят бой ўлка бўлиши билан бирга азалдан илм-фан, маданият ва маънавиятнинг марказларидан бири бўлиб келган. Бу ўлка дунёга маънавият ва маърифатнинг барча соҳаларида юзлаб, минглаб жаҳоншумул улуғ зотлар, давлат арбобларини тарбиялаб берган. Умумбашарият маърифатпарварлигини яратишда буюк аждодларимиз бевосита иштирок этганлар, унинг тараққиёти ва бойишига улкан ҳисса қўшганлар. Ўрта Осиё маданий мероси жаҳон маданияти ва маърифатининг узвий ажралмас таркибий қисмидир.
Ўрта Осиёнинг кўҳна ва ҳамиша навқирон Бухоро, Хива, Самарқанд каби шаҳарлари қадимдан фан, маданият ва маънавиятнинг маркази бўлиб келганлиги билан ажралиб туради. Ўрта Осиё табиийилмий тафаккури ривожининг бошланиши буюк алломалар Мусо Муҳаммад Ал-Хоразмий, Аҳмад алФарғоний, Абу Наср Фаробий, Абу Райхон Беруний, Абу Али Ибн Синоларнинг номи билан боғлиқ.
Ибн Сино ниҳоятда истеъдодли, хотираси ўткир, зеҳнли бўлганидан ёшлигиданоқ ўз даврида маълум бўлган барча илмларни тез ва чуқур эгаллаган. Тарихий манбаларнинг хабар беришича, у 10-13 ёшидан мантиқ, фиқҳ, фалсафа, математика, тиббиёт масалалари билан шуғулланган. 
Ибн Сино ўз таржимаи ҳолида ёзишича, қисқа вақт ичида у тиббиёт илмини ўзлаштирган, қадимги юноннинг машҳур табиатшунос олимлари Гиппократ ва Галеннинг асарларини, Шарқнинг машҳур ҳакими Закариё Розийнинг асарларини қунт билан мутолаа қилган ва олган билимларини амалда татбиқ этиш учун, айни вақтда, табиблик билан шуғулланган. У Бухорода 16-17 ёшида машҳур табиб сифатида шуҳрат қозонди, 17 ёшида Сомонийлар давлатининг бошлиғини оғир касалликдан даволайди ва унинг рухсати билан Бухородаги амир кутубхонасидан фойдаланиш ҳуқуқига эга бўлади. Ибн Сино таърифича, бу кутубхона ўша даврдаги энг машҳур кутубхоналардан бири бўлиб, унда билимнинг барча соҳаларига оид қимматбаҳо китоблар мавжуд бўлган.
Алломанинг илмий ижоди 18 ёшидан бошланади. У Нуҳ ибн Мансурга атаб нафсоний қувватлар ҳақида рисола, “Уржуза” тиббий шеърий асари, ўз қўшниси ва дўсти Абу-л-Ҳусайн ал-Арузийнинг илтимосига биноан, кўп фанларни ўз ичига олган “Ал-Ҳикмат ал-Арузий” (“Арузий ҳикмати”) асарини таълиф этди. Ундан ташқари, бошқа бир дўсти фақиҳ Абу Бакр ал-Барқийнинг илтимосига кўра, 20 жилдли “Ал-Ҳосил ва-л -маҳсул” (“Якун ва натижа”) қомусий асари ҳамда 2 жилдли “Китоб ал-бар ва-л-исм” “Саҳоват ва жиноят китоби”)ни ёзди.
Хоразмшоҳлар Али ибн Маъмун ва Маъмун ибн Маъмун илм-фанга эътиборли ҳукмдорлар бўлиб, олимларга илмий ижод учун қулай шароит яратиб берган эдилар. Шу боис бу даврда Хоразмнинг пойтахти Гурганж (Урганч)да замонасининг кўпгина таниқли олимлари тўпланди. Йирик математик ва астроном Абу Наср ибн Ироқ, атоқли табиб ва файласуфлар Абу Саҳл Масиҳий, Абу-л Хайр Хаммор ва буюк олим Абу Райҳон Беруний шулар жумласидан. Ана шу илмий даврага 1005 йил Ибн Сино ҳам келиб қўшилди.
Хоразмда Ибн Сино асосан, математика ва астрономия билан шуғулланди. Бу соҳалардаги билимларининг чуқурлашиб, илмий дунёқарашининг шаклланашида Ибн Ироқ ва Абу Райҳон Беруний билан бўлган илмий мулоқатлар катта аҳамият касб этади. Ибн Синонинг Аристотель таълимоти хусусида Абу Райҳон Беруний ва ўзининг шогирди Бахманёр билан ёзишмалари тарихда машҳурдир. Ибн Сино Абу Саҳл Масиҳийнинг тиббий тажрибаси ва билимларидан ҳам катта сабоқ олади. Ибн Сино 1012-1014-йилларда Журжонда яшайди, лекин шу қисқа вақт ичида унинг ҳаётидаги муҳим воқеалардан бири ― Абу Убайд Абдўлвоҳид Жузжоний билан учрашади. У Ибн Синога ҳам шогирд, ҳам содиқ дўст эди. Жузжоний Ибн Сино билан олимнинг сўнгги дамигача, 25 йил давомида бирга бўлади. Ибн Сино таржимаи ҳолининг ёзилиб қолдириши, кўпгина асарларининг таърифи ва тартибга тушиши ҳамда уларнинг кейинги авлодларга келишида Жузжонийнинг хизмати катта.
Жузжоний (Ибн Синонинг Гурон шаҳрига келгинига қадар бўлган биографиясини унинг ўзидан эшитиб) Ибн Синонинг таржимаи ҳоли ва асосий асарларининг рўйхатини ёзиб қолдиради. Жузжоний туфайли биз буюк ватандошимиз тўғрисида аниқ маълумотларга эгамиз. Гургонга келишидан бошлаб то умрининг охиригача, яъни 1037 йилгача Абу Али Ибн Сино Рай, Казвин, Исфаҳон, Ҳамадон каби вилоятларда сарсон-саргардонликда яшади, ватанига қайтишга шароит бўлмади, табиблик билан шуғулланди, баъзан вазирлик қилди. Қамалди, китоблари, мол-мулки талон-тарож этилди, аммо тинмай меҳнат қилди, буюк асарлар ёзиб келажак авлодга қолдирди, номини ва меросини абадийга айлантирди. Манбаларнинг гувоҳлик беришича, Ибн Сино жисмоний жиҳатдан жуда бақувват бўлган.
Вазирлик Ибн Синонинг кўп вақтини олган бўлса-да, у тўхтовсиз ишлар ва ниҳоятда тез ёзар эди. У китоблар, манбаларга ҳадеб мурожаат қилавермас, ундаги хотира шунчалик кучли эдики, қачонлардир мутолаа қилган китобларини ёддан тўла билар эди. Кечалари ухламай ўзининг илмий қарашларини баён этар, шогирдлари, олимлар билан суҳбатлар, баҳслар ўтказар эди. Аммо унинг кечаю кундуз тинмай меҳнат қилиши, реакцион кучлар томонидан тўхтовсиз тазйиқ остига олиниши, жамиятнинг ноқобиллиги туфайли соғлиғи заифлашади – оғир ошқазон касалига чалинади, Ибн Сино 57 ёшида Ҳамадонда вафот этади. 
Абу Али ибн Сино жаҳон маданиятига буюк ҳисса қўшган олимлардан биридир. Буюк энциклопедист олим сифатида у ўз даври илмининг деярли барча соҳалари билан шуғулланган. 
“Тиб қонунлари” (асл номи “Китоб ал-Қонун фи-т-тибб)”ўз давридаги табобатнинг муфассал энциклопедияси бўлиб унда инсон соғлиғи ва касалликларига оид бўлган барча масалалар мантиқий тартибда тўла баён этилган. Олдинлари табобат, асосан, ҳунар ҳисобланар ва у билан шуғулланувчилар назарий масалаларга унчалик аҳамият бермай уни амалда қўллаш билан чекланар эдилар. Ибн Сино эса асосан шу китобида табобатни илм даражасига кўтарди ва юнон, рим, ҳинд, Яқин ва Ўрта Шарқ табибларининг эришган ютуқларига таяниб унинг ҳам назарий ҳам амалий томонларини чуқур ишлаб чиқди.
“Тиб қонунлари” бешта китобдан иборат:
1-китобда-табобатнинг назарий асослари, ҳамда амалий табобатнинг умумий масалалари, табобат илмининг таърифи унинг вазифалари, хилт ва мижоз ҳақидаги таълимот баён қилинади.Кейин одам танасининг аъзолари, касалликларнинг келиб чиқиш сабаблари, кўринишлари, даволашнинг умумий усуллари ҳақида фикр юритилади.
2-китобда- ўша даврда ўсимлик, ҳайвон ва маъданлардан тайёрланадиган 800дан ортиқ дори-дармонларнинг таърифи, уларни қўллаш усулларини баён қилган.
3-китобда -одам танасининг аъзолари ва уларда юз берадиган касалликлар ҳақида маълумот берилади. Умуман олганда, бу китоб хусусий патология ва терапияга бағишланган.
4-китобда -киши аъзоларидан бирортасига хос бўлмаган «умумий» касалликларга бағишланган. Бундай касалликларга турли истмалар, шишлар, тошмалар, яра-чақалар, куйиш, суяк синиши ва чиқиши, асабларнинг жароҳатланиши, бош суяги, кўкрак қафаси, умуртқа ва қўл-оёқларнинг шикастланиши киритилган. Шунингдек, мазкур асарда узоқ чўзиладиган ва ўта юқумли касалликлар: чечак, қизамиқ, мохов, вабо ва қутуриш ҳақида сўз боради.
5-китоб-фармакопея бўлиб, унда мураккаб таркибли дори-дармонларни тайёрлаш ва улардан фойдаланиш усуллари ёритилган.
Ибн Сино 1023-йили Исфахонга бориб, умрининг 14 йилини шу ерда ўтказади. Бу ерда ҳам у тинимсиз илмий иш билан машғул бўлиб, бир қанча асарлар яратади. Улар орасида тиб, фалсафа, аниқ фанлар, тилшунослик каби фанларга оид китоблар бор. “Китоб аш-Шифо”нинг қисмлари, форс тилидаги “Донишнома” ва 20 жилдли “Инсоф-адолат китоби” шулар жумласидан.
Ибн Синонинг илмий меросини шартли равишда 4 қисмга, яъни, фалсафий, табиий, адабий ва тиббий соҳаларга бўлиш мумкин. Лекин Ибн Сино асарларининг миқдорий нисбатига назар солсак, олимнинг қизиқиш ва эътибори кўпроқ фалсафа ва тибга қаратилганини кўрамиз. Гарчи, уни “Авиценна” сифатида Ғарбда машҳур қилган унинг тиббий мероси, хусусан, “Тиб қонунлари” бўлса-да, “Шайхар-раис” номи, энг аввал, унинг буюк файласуфлигига ишорадир.
Олимнинг фалсафага оид энг йирик ва муҳим асари “Китоб аш-Шифо”дир. У 4 қисмдан иборат: 1) мантиқ ― 9 қисмга бўлинган: “Ал-мадҳал” ― мантиққа кириш; “Ал-мақулот”-категориялар; “Ал-Иборат”-интерпретация; “Ал-Қиёс”-Силлогизм; “Ал-бурҳон” Исбот-далил; “Ал-Жадал”-тортишув, диалектика; “Ас-сафсата” софистика; “Ал-хитоба”-риторика; “Аш-шеър”-поэтика (шеър санъати);
2) тиббиёт -(бу ерда минераллар, ўсимликлар, ҳайвонот олами ва инсонлар ҳақида алоҳида-алоҳида бўлимларда гапирилади); 3) риёзиёт - 4 фанга бўлинади; ҳисоб (арифметика), ҳандаса (геометрия), астрономия ва мусиқа; 4) метафизика ёки илоҳиёт.
Ибн Синонинг яна бир фалсафий асари “Китоб ан-Нажот” “Китоб аш Шифо”нинг қисқартирилган шакли. Олимнинг фалсафий қарашлари яна “Ал-ишорат ва-т-танбиҳот” (“Ишоралар ва танбеҳлар”), “Ҳикмат ал-машриқийн” (“Шарқчилар фалсафаси”), “Китоб ал-ишорат фи-л-мантиқ ва л-ҳикмат” (“Мантиқ ва фалсафанинг ишоралари”) форс тилида ёзилган. “Донишнома” (“Билим китоби”) ва бошқа турли ҳажмдаги фалсафий рисолаларида ҳамда “Тайр қиссаси”, “Саломон ва Ибсол”, “Ҳайй ибн Яқзон”, “Юсуф ҳақида қисса” каби фалсафий мазмунли бадиий қиссаларда ўз аксини топган. 
Ибн Синонинг дунёқараши Аристотель таълимоти ва Абу Наср Форобий асарлари таъсирида шаклланди. Унинг фикрича, фалсафанинг вазифаси мавжудотни яъни барча мавжуд нарсаларни, уларнинг келиб чиқиши, тартиби, ўзаро муносабати, бир-бирига ўтишини зарурият, имконият, воқелик, сабабият оламлари асосида, ҳар томонлама ўрганишдан иборат.
Ибн Сино минералогия (маъданшунослик) соҳасида ҳам салмоқли ишлар қилган. У минералларнинг оригинал таснифини таклиф этади. Унга кўра, барча маъданлар 4 гуруҳга: тошлар, эрийдиган жисмлар (металлар), олтин гугуртли ёнувчи бирикмалар ва тузларга бўлинади.
Ибн Сино ботаника масалалари билан ҳам жуда кўп шуғулланган, чунки, табобатда ишлатиладиган доривор моддаларнинг аксарияти ўсимликлардан олинади. У “Китоб аш-Шифо”нинг “ан-Наботот” (“Ўсимликлар”) қисмида ўсимликларнинг турлари, пайдо бўлиши, озиқланиши, ўсимлик аъзолари ва уларнинг вазифалари, кўпайиши ҳамда ўсиш шароитлари ҳақида ёзади, илмий терминология яратиш соҳасида ҳам иш олиб боради.
Ибн Сино ёшлигидан астрономияга қизиққан ва бу қизиқиш умрининг охиригача сақланган. У 8 та мустақил рисола ҳамда “Китоб аш-шифо” ва “Донишнома”нинг риёзиёт қисмларида астрономияга алоҳида бобларни бағишлаган. Птолемейнинг “Алмагест”ини қайта ишлаб, шунинг асосида амалий астрономия бўйича қўлланма яратган. Ибн Сино Журжон шаҳрининг географик узунлигини ўз даври учун бутунлай янги бўлган усул ― Ойнинг энг баланд нуқтасини кузатиш орқали аниқлаб берган. Абу Райхон Беруний “Геодезия” асарида бу усулнинг тўғрилиги ҳақида гапириб, уни фақат Ибн Сино номи билан боғлайди. Бу усул Европада 500-йилдан кейин (1514) астроном Вернер томонидан янгидан кашф қилинади.  
Ибн Сино мусиқа бобида Абу Наср Форобийнинг илмий йўналишини давом эттирган йирик назариётчидир. Мусиқа ҳақидаги “Жавомеъ илм ул-мусиқий” (“Мусиқа илмига оид тўплам”) асари “Китоб аш-Шифо”нинг бир қисми бўлиб, ҳар бири бир неча бобли 6 бўлимдан иборат. “ан-Нажот”, “Донишнома”ларда мусиқа ҳақида кичик бўлимлар мавжуд. “Тиб қонунлари”, “Рисолаи ишқ” ва бошқаларда мусиқанинг айрим масалалари, жумладан, инсон психикасига таъсири ҳақида фикр юритган. 
Ўрта аср бошларида бошқа илғор мутафаккирлар қатори Абу Али Ибн Сино ҳам ёш авлодга ақлий тарбия беришга муҳим аҳамият беради, унинг фикрича, ақлий тарбия илм-фанларни эгаллаш билан боғланган бўлиши керак. Аллома ҳақиқий инсонпарвар сифатида кишининг ўз ақлини ҳар томонлама тараққий эттириш ва ҳақиқатни англаш имкониятига эга эканлигига ишонди. Шунинг учун у бу фикрни нотўғри деб ҳисобловчи ўз даврининг “доноларига” қарши кескин кураш олиб борди. У фан ва маданият  тараққиёти ҳақиқатга йўл очиши мумкинлигини исбот қилди. Бу соҳада бошқаларга ўрнак бўлиб, ўзининг толмас кузатувчи ва текширувчи эканлигини кўрсатди. У ўз олдига илм-фанларни чуқур ўрганиш ва умумлаштириш вазифасини қўйди.
Абу Али Ибн Сино ўз асарларида кишиларни, айниқса ёшларни фанни эгаллашга, бу соҳада камолатга эришиши учун интилишга чақирди. Олим табиат қонунларини очиши ва уни авлоддан-авлодга бериши керак. Илмни эгаллаш жараёнида ҳар қандай тўсиқлар учрайди, кимки фан чўққисини эгаллашга интилса, у мақсадга интилувчан, қийинчиликларни енгишга тайёр бўлиши керак. Бунда кишининг ботирлиги ва жасурлиги катта аҳамиятга эга.
Ибн Сино ўзининг бой ва серқирра илмий мероси билан кейинги давр Шарқ ва Ғарб маданиятининг ривожига катта таъсир кўрсатди.





